REZIME RADA

U ovome radu israživana je prisutnost simptoma poremećaja hranjenja i depresije među adolescentima. Istraživanje je provedeno na uzorku od 315 adolescenata oba spola, sačinjenog od dva poduzorka: srednjoškolaca grada Tuzle (N1=166) i studenata Univerziteta u Tuzli (N2=149). Svi ispitanici su bili izloženi istim mjerama samoprocjene: Upitnikom hranjenja (EAT-26), Beckovom upitniku depresije (BDI), Skali sociopsihičke anksioznosti (SPAS), Skalama Inventara slike tijela i izmjene tijela (BICQ): skali nezadovoljstva tijelom i skali važnosti tijela.

Rezultati su potvrdili postojanje odstupajućih navika hranjenja i depresivnosti kod ispitivanih adolescenata, s tim što su ispitanici u daleko većoj mjeri depresivni, nego što izvještavaju o odstupajućim navikama hranjenja. Istraživanje je ukazalo na postojanje spolnih razlika u zastupljenosti simptoma poremećaja hranjenja na subskalama skale EAT-26 i ispoljavanju depresije. Djevojke su depresivnije od mladića, češće provode dijetu, nezadovoljnije su tijelom, a mladići su više zaokupljeni hranom, prejedanjem i izbacivanjem hrane. Ispitivanje dobnih razlika otkrilo je da su mlađi adolescenti ( srednja adolescencija) više depresivni, imaju više odstupajućih navika hranjenja u poređenju sa starijim adolescentima ( period kasne adolescencije). Ispitivanje razlika u odgovorima na obje skale, s obzirom na socijalnu varijablu - sredinu iz koje ispitanici potječu, nije pokazalo statističku značajnost, a ispitivanje povezanosti socioekonomskoga porodičnog statusa sa ispoljavanjem simptoma poremećaja hranjenja ukazalo je na postojanje niske povezanosti. Potvrđena je veza između poremećaja hranjenja, depresije i nezadovoljstva tijelom, u pravcu da depresivniji adolescenti ispoljavaju više odstupajućih navika hranjenja, nezadovoljniji su svojim tijelom, a istovremeno mu pridaju veću važnost. Evidentirane su i razlike u ispoljavanju depresije, nezadovoljstva tijelom, važnosti tijela i sociopsihike anksioznosti između ispitanika različitih srednjih škola, kao i kod studenata različitih fakulteta, na varijablama: nezadovoljstva tijelom, važnosti tijela i sociopsihičke anksioznosti.

